
MINUTI

Il-Minuti tal-Laqgħa Nru 15, li saret fit-28 ta’ Jannar 2025, ġew ikkonfermati. 

IĊ-CHAIRPERSON (Onor. Ian Borg): Insellem lil kulmin hawn preżenti.  Illum għandna minn item 2 sa item 5 tal-aġenda li huma riżoluzzjonijiet relatati mal-Fondazzjoni  għall-Akkomodazzjoni Affordabbli  u hawn preżenti l-Ministru Roderick Galdes biex iressaqhom. Minn item 6 sa item 11 huma relatati mat-trasferiment ta’ proprjetà li kien se jippreżentahom il-Ministru Clifton Grima li talabni niskużah u, għaldaqstant, wara li nlestu l-items 2 sa 5 se nkun qed nipproponi li naġġornaw il-Kumitat għal nhar it-Tnejn fl-4.30 p.m. biex inkomplu l-kumplament tal-items li għandna fuq l-aġenda. 

Nistgħu għalhekk nibdew bl-ewwel riżoluzzjoni. 

RIŻOLUZZJONI DWAR TRASFERIMENT TA’ ART FIL-FGURA LILL-FONDAZZJONI GĦALL-AKKOMODAZZJONI AFFORDABBLI

IĊ-CHAIRPERSON: Nitlob lill-Ministru Roderick Galdes sabiex iressaq ir-riżoluzzjoni. 

ONOR. RODERICK GALDES (Ministru għall-Akkomodazzjoni Soċjali u Affordabbli): Sur President, nipproponi: 

“Billi d-domanda għall-akkomodazzjoni affordabbli qiegħda tiżdied u għaldaqstant il-Gvern ta’ Malta u l-Arċidjoċesi ta’ Malta laħqu ftehim lura fl-2022 sabiex jissieħbu flimkien fil-ħolqien tal-ewwel Fondazzjoni għall-Akkomodazzjoni Affordabbli f’Malta. Billi mill-bidu nett, din il-Fondazzjoni daħlet f’taħditiet mal-Awtorità tad-Djar sabiex tassisti lill-Awtorità tilħaq il-miri nazzjonali rigward il-provvista ta’ akkomodazzjoni affordabbli għal dik il-faxx medja ta’ persuni li għandhom aktar qligħ u assi minn dak li jippermettu l-parametri ta’ eliġibilità tal-akkomodazzjoni soċjali, iżda dak l-istess qligħ ma jippermettilhomx li jakkwistaw dar fis-suq residenzjali lokali, jew isibuha diffiċli ħafna biex ilaħħqu mal-kirjiet medji fil-maġġoranza tal-lokalitajiet f’Malta. 

Billi l-Awtorità tad-Djar hija tal-fehma li kollaborazzjoni stretta mal-Fondazzjoni għall-Akkommodazzjoni Affordabbli toffri vantaġġi kbar, u billi hija konsapevoli li din is-sħubija tista’ twassal sabiex jintlaħqu parzjalment il-miri tal-Gvern ai termini tal-proposta tal-manifest elettorali 625, hija disposta li tassisti billi toffri kull porzjon vijabbli ta’ art fil-pussess tagħha li tista’ tiġi utilizzata għal skopijiet ta’ akkomodazzjoni affordabbli, b’tali mod li l-potenzjal sħiħ tagħha jkun jista’ jitgawda mill-benefiċjarji tal-Fondazzjoni. 

U billi l-Awtorità tad-Djar għandha fil-pussess tagħha medda ta’ art ġewwa l-Fgura magħrufa bħala ‘Tal-Patri’ li tkejjel madwar erbat elef u mitejn metru kwadrat (4,200m2), li tmiss mit-tramuntana u mill-punent ma’ proprjetà ta’ terzi li jsorġu fuq Triq id-Dejma, Triq San Xmun u Triq ix-Xemx u l-Qamar, u li għandha faċċata fuq in-naħa tal-puntent li ssorġi fuq Triq il-Karmnu, u fuq in-naħa tal-Punent fuq Triq id-Dejma u fuq in-naħa tat-Tramuntana fuq Triq ix-Xemx u l-Qamar, u qiegħda tiġi mmarkata bil-kulur aħmar fuq il-pjanta tas-sit hawn annessa u mmarkata bħala ‘Dok. FAH1’.

U billi, wara t-tmiem ta’ negozjati bejn il-partijiet, l-Awtorità tad-Djar u l-Fondazzjoni għall-Akkomodazzjoni Affordabbli laħqu ftehim li jittrasferixxu l-art deskritta fil-paragrafu preċedenti permezz tal-mudell tal-enfitewsi (ċens) perpetwu a favur il-Fondazzjoni, fejn l-Awtorità tibqa żżomm id-dominium directum fuq l-art kif rifless fl-abbozz tal-kuntratt pubbliku maqbul bejn il-partijiet hawn anness u mmarkat bħala ‘Dok. FAH2’. Dan il-mudell jagħti lok li min-naħa tagħha l-Fondazzjoni mhux biss tifdi ċ-ċens, iżda li jkollha l-jedd ukoll li titrasferixxi d-dominium utile tagħha billi toffri trasferiment tas-subenfitewsi (sub-ċens) temporanju lil terzi, għal skopijiet kemm ta’ żvilupp tal-meljoramenti tal-art u sussegwentament anke għall-okkupazzjoni residenzjali tal-appartamenti u l-garaxxijiet li jiġu mibnija minn persuni eliġibbli. Id-drittijiet ta’ konverżjoni tas-subenfitewsi temporanju f’wieħed perpetwu, u l-eventwali fidi tas-subenfitewsi perpetwu mal-Awtorità tad-Djar (jew mal-Fondazzjoni jekk din tkun laħqet fdiet min-naħa tagħha) jista’ jingħata limitatament lil persuni naturali li jkunu: (i) eliġibbli għall-assistenza skont il-parametri tal-Fondazzjoni, (ii) li jgħixu fil-fond għal mhux anqas minn għoxrin sena, (iii) li jkunu dejjem ħallsu s-subċens b’mod puntwali, u (iv) li ma jkunux kisru l-ebda kundizzjoni tal-kuntratt pubbliku li bih ikunu akkwistaw il-jeddijiet tagħhom. 

U billi fil-każ ta’ din l-art fuq il-Fgura, l-Awtorità diġà nkorriet xi spejjeż relatati mal-iskavar tas-sit, u qed jiġi liema spejjeż se jiġu riżarċiti mill-Fondazzjoni mill-qliegħ ta’ kull trasferiment ta’ appartamenti jew garaxxijiet favur terzi, u għaldaqstant l-Awtorità u l-Fondazzjoni qiegħdin jaqblu wkoll li l-Awtorità għandha tittutela d-drittijiet tagħha permezz ta’ ipoteka speċjali fuq din l-art, liema ipoteka tiġi ridotta ma’ kull pagament li jsir biex jiġi saldat dan id-debitu.  

Għaldaqstant, wara li ġie meqjus l-interess pubbliku ta’ dan it-trasferiment u l-eventwali żvilupp, l-Awtorità tad-Djar ikkunsidrat li huwa ġustifikabbli li jsir trasferiment ta’ din l-art a favur tal-Fondazzjoni għall-Akkomodazzjoni bil-kundizzjonijiet deskritti preċedentament. 

Illi l-korrispettiv finanzjarju għal dan it-trasferiment ġie maqbul fil-valur ta’ tlieta u tletin elf u ħames mija u sitt Ewro (€33,506) li jista’ jitla’ għal disa’ u tletin elf, u tliet mija u erbatax-il Ewro (€39,314) jekk il-Fondazzjoni tagħżel li tuża l-parti tas-sit li huwa riżervat għal skopijiet kummerċjali jew ta’ komunità. Dan il-korrispettiv jitħallas fil-forma ta’ ċens annwali favur l-Awtorità. Billi l-Awtorità tifhem li fil-perjodu inizjali ta’ kostruzzjoni li m’għandux ikun itwal minn tliet (3) snin mid-data tal-eżekuzzjoni tal-kuntratt pubbliku l-Fondazzjoni mhux se tkun qiegħda tirċievi l-ebda qligħ mill-proġett ta’ akkomodazzjoni affordabbli, hija qiegħda taċċetta li toffri moratorium li jkopri dan il-perjodu, bil-pagamenti ‘sospiżi’ fiż-żmien tal-moratorium li sussegwentament jitħallsu b’mod arretrat mill-Fondazzjoni. Illi l-Fondazzjoni, apparti l-ħlas tal-korrispettiv deskritt aktar ‘il fuq, qiegħda tintrabat fost affarijiet oħra li tieħu fuqha kwalunkwe obbligu ta’ manutenzjoni u tiswijiet, kif ukoll li tkopri l-ispejjeż notarili u amministrattivi relatati mat-trasferimenti. 

U billi fl-artikolu 31, sub-artikolu (ċ) ta’ Taqsima III tal-Att dwar l-Artijiet tal-Gvern (Kapitolu 573 tal-Liġijiet ta’ Malta), huwa maħsub li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment. 

Billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b’dan riżolut illi jsir it-trasferiment lill-Fondazzjoni għall-Akkomodazzjoni Affordabbli ta’ porzjon ta’ art li tkejjel erbat elef u mitejn metru kwadrat (4,200m2),  fl-inħawi magħrufa bħala Tal-Patri ġewwa l-Fgura mmarkata bil-kulur aħmar fuq il-pjanta tas-sit annessa u mmarkata bħala ‘Dok. FAH1’ skont il-pattijiet u l-kundizzjonijiet imsemmija fl-abbozz hawnhekk anness u mmarkat bħala ‘Dok. FAH2’.”. 

IĊ-CHAIRPERSON: Grazzi, Ministru. Jekk tħoss li għandek x’tispjega aktar, minbarra r-riżoluzzjoni, issa huwa ċ-ċans, qabel ngħaddu għall-mistoqsijiet. 

ONOR. RODERICK GALDES: Dawn il-mozzjonijiet – ħalli ma noqgħodx nagħmel spjegazzjoni għal kull waħda minnhom – ġew mill-ħsieb oriġinali li għalih konna waqqafna l-Fondazzjoni għall-Akkomodazzjoni Affordabbli, flimkien mal-Knisja, fl-2022.  Hawnhekk qegħdin ngħaddu erba’ biċċiet art li minnhom il-Fondazzjoni għall-Akkomodazzjoni Affordabbli se tiżviluppa, għal skop ta’ bejgħ, proprjetajiet affordabbli għaż-żgħażagħ li ma jistgħux jixtru, jew li l-income li għandhom ma tlaħħaqx mal-prezzijiet tal-proprjetà. Il-ħsieb oriġinali għat-twaqqif tal-Fondazzjoni kien bl-iskop li minflok jagħmel kollox il-Gvern, kif kien isir qabel, u allura nitfgħu d-dejn kollu tal-pajjiż fi problemi finanzjarji, tiddaħħal is-sistema fejn il-privat flimkien mal-Fondazzjoni jiżviluppaw dawn il-proprjetajiet biex imbagħad il-Fondazzjoni tbigħhom bi prezz affordabbli lil min ikun jikkwalifika għal dawn l-appartamenti, u sussegwentement il-persuna li tkun se tixtri dak l-appartament ikollha ċens li jkun jista’ jinfeda wara numru ta’ snin. 

L-iskop huwa li nilħqu l-mira tagħna li jkollna fuq is-suq numru ta’ appartamenti bi prezzijiet affordabbli li jgħinu lill-familji li ma jistgħux ilaħħqu mal-prezzijiet tal-proprjetà llum. Din hija parti mill-proposta tagħna fil-manifest elettorali, u issa wasalna fl-istadju fejn se joħorġu t-tenders mill-Fondazzjoni għall-bini tal-kumplament ta’ dawn l-artijiet. Dan huwa l-ewwel lot ta’ artijiet li l-Gvern qiegħed jgħaddi lill-Fondazzjoni. 

Meta waqqaft il-Fondazzjoni għall-Akkomodazzjoni Affordabbli kont mort għand l-Arċisqof preżenti u kont tlabtu li bħala ż-żewġ major players, jiġifieri l-Istat u l-Knisja, għandna nsibu mudell ekonomiku li jista’ jaħdem għall-pajjiż biex nipprovdu appartamenti għal skop soċjali affordabbli imma li jkunu jistgħu jixtruhom iż-żgħażagħ u first time buyers li għandhom diffikultà mal-banek biex jilħqu l-prezz tal-proprjetà. Illum din qegħdin nattwawha permezz ta’ din il-mozzjoni fejn se nkunu qegħdin nagħtu dawn l-artijiet lill-Fondazzjoni, liema artijiet se jkunu żviluppati fuqhom appartamenti. 

IĊ-CHAIRPERSON: Grazzi, Ministru. Hawn mistoqsijiet? L-Onor. Carabott. 

ONOR. DARREN CARABOTT: Biex ngħaddi kumment ġenerali għal dawn ir-riżoluzzjonijiet, irrid ngħid li bħala Oppożizzjoni, meta tiġi għall-għajnuna ta’ akkomodazzjoni soċjali, se tkun qed tappoġġja kwalunkwe inċentiv biex wieħed jgħin lil dawk li jkunu f’ċerti sitwazzjonijiet fis-soċjetà tagħna. Naħseb li aħna, bħala politiċi, għanda fuqna l-oneru li fuq kwestjonijiet bħal dawn naqblu lkoll flimkien biex ngħinu lill-persuni li verament għandhom bżonn l-assistenza sabiex jilqgħu u jaħdmu kontra l-isfidi li l-ħajja qiegħda toffri llum il-ġurnata. Għaldaqstant, fir-rigward ta’ dawn l-erba’ riżoluzzjonijiet, mhux biss fuq din tal-Fgura, l-Oppożizzjoni se tkun qiegħda tivvota favur. Ovvjament, proċeduralment irridu ngħadduhom waħda waħda. 

Però qabel għandna xi domandi ta’ kjarifika.  Fil-fatt għandi domandi dwar proġetti partikolari, imma għandi domandi ġenerali li japplikaw għall-erba’ trasferimenti. 

IĊ-CHAIRPERSON: Tista’ tagħmilhom. 

ONOR. DARREN CARABOTT: L-ewwel domanda hija b’mod ġenerali u tapplika għar-riżoluzzjonijiet kollha.  Qegħdin ngħidu li se jkun hemm trasferiment ta’ art bil-ħsieb li jittellgħu blokok ta’ bini għall-akkomodazzjoni. Meta qed ngħidu li se jinbena dan il-bini, il-persuni li se jingħataw dawn il-proprjetajiet se jkunu jistgħu jixtruhom b’titlu definittiv għalihom, jew se jkun hemm xi rabta b’mod li t-titlu jerġa’ jirritorna għand il-Fondazzjoni? Naf li din aktar hija domanda legali. 

IĊ-CHAIRPERSON: Il-Ministru Galdes. 

ONOR. RODERICK GALDES: Hawnhekk m’aħniex qegħdin nitkellmu fuq appartamenti li se jinkrew, imma qed nitkellmu fuq dawk li qabel konna ngħidulhom koppji għarajjes. Illum din ma tantx għadha in vigore għax anke mill-istatistika qed naraw 50% tan-nies qegħdin jixtru waħedhom. It-target  huwa li nilħqu dik il-faxxa ta’ nies li jridu jixtru imma mhumiex qed jaslu minħabba li l-bank jagħtihom loan ta’, pereżempju, €150,000 jew €160,000 u allura bl-ammont li jagħtihom il-bank mhumiex qed ilaħħqu biex jixtru proprjetà.  Aħna se nagħtuhomlom bi prezzijiet issussidjati. L-idea hija li l-Gvern joħroġ l-art, kif kien jagħmel fil-passat, u b’hekk il-prezz ikun jista’ jkun issussidjat.  Il-Fondazzjoni ovvjament għandha ċ-ċens perpetwu, lill-kuntrattur se tgħaddilu ċ-ċens temporanju sakemm jibni, imbagħad irid jorbot, skont il-Fondazzjoni, lil min ibigħ skont il-lista ta’ nies li japplikaw u li jikkwalifikaw minħabba l-income li għandhom, wara li jkunu xtraw dawk l-appartamenti ikollhom ċens li jrid jitħallas, jidhirli għal 20 sena, imbagħad wara 20 sena jkunu jistgħu jifdu dak iċ-ċens u allura d-dar issir freehold min-naħa tagħhom. Qabel kienet prassi komuni li meta tixtri proprjetà tal-Gvern kien ikollok ċens fuqha, imbagħad maż-żmien tifdih. U dan huwa l-istess kunċett. L-idea hija li nibagħtu messaġġ li l-art għandha valur, u li l-mentalità li kollox b’xejn trid tinqata’.  Il-Gvern qed jagħtiha lil dak li jkun għal skop soċjali, bi prezz nominali li hu orħos mis-suq, imma se jkollu ċens xi jħallas biex il-Gvern, f’dan il-każ il-Fondazzjoni, iżomm il-valur tal-art, li hu ta għal skop affordabbli, marbut ma’ dan il-proġett. Fuq numru ta’ snin imbagħad issir ta’ min ikun xtara, wara li jifdi dak iċ-ċens, u allura ma jkollux problema. 

IĊ-CHAIRPERSON:  L-Onor. Carabott.

ONOR. DARREN CARABOTT: Biex nara li fhimt sew.  Fir-rigward tal-follow up, qed ngħidu li l-persuni eliġibbli se jkollhom ċens temporanju ta’ 20 sena? U dan se jkun trasferit lill-applikanti, jew le? 

ONOR. RODERICK GALDES: Illum aħna qed napprovaw ċens perpertwu lill-Fondazzjoni. 

ONOR. DARREN CARABOTT: M’iniex qed nitkellem fuq il-Fondazzjoni. 

ONOR. RODERICK GALDES: Iva, imma ħa nispjegalek kif se taħdem. Aħna qed napprovaw l-art b’ċens perpetwu lill-Fondazzjoni. Il-Fondazzjoni se tqabbad build and design b’tender mal-privat biex jiżviluppa, a spejjeż tiegħu – jiġifieri l-flus irid joħroġhom il-privat, la l-Gvern u lanqas il-Knisja – fuq dik l-art numru ta’ appartamenti maqbulin bi prezzijiet affordabbli. Jiġifieri hu jrid joħroġ l-ispiża tal-bini. Ladarba l-kuntrattur ikun bena, meta jiġi biex ibigħ, il-Fondazzjoni se tidħol miegħu biex ibigħ skont l-għażla tal-lista li jkollha ta’ min hu eliġibbli għal dawk l-appartamenti. Meta jsir il-bejgħ, se jkun hemm ċens fuqha, għal dawk l-applikanti li jkunu xtraw, fuq numru ta’ snin li jista’ jinfeda wara 20 sena. 

ONOR. DARREN CARABOTT: Imma din il-kundizzjoni tal-fidi se tkun fuq il-kuntratt pubbliku? 

ONOR. RODERICK GALDES: Iva.   

ONOR. DARREN CARABOTT:  Jien dik li ridt inkun naf, u 	ċjoè minn fejn se toħroġ il-kundizzjoni, jekk hux tramite skema jew minn kuntratt.

ONOR. RODERICK GALDES: Imbagħad wara numru ta’ snin jista’ jinfeda minn min jixtri. 
ONOR. DARREN CARABOTT: Li qed nistaqsi huwa jekk il-kundizzjoni tal-fidi hijiex se tkun fuq il-kuntratt pubbliku jew tramite xi skema. 

ONOR. RODERICK GALDES: Se tkun fuq kuntratt pubbliku meta dawn l-appartamenti jinbigħu. 

IĊ-CHAIRPERSON: Hawn aktar mistoqsijiet? L-Onor. Stanley Zammit. 

ONOR. STANLEY ZAMMIT: Meta qegħdin nitkellmu fuq prezzijiet affordabbli u dawn il-kundizzjonijiet, il-Fondazzjoni kif qed tintrabat li żżomm… Jiġifieri meta nitkellmu fuq prezzijiet affordabbli, diġà saru xi eżerċizzji li jindikaw jekk, l-ewwel nett, il-proġett per se ikunx sostenibbli, u jekk din l-iskema tistax taħdem u titħaddem? 

It-tieni mistoqsija hija dwar l-element kummerċjali. F’dan li-każ tal-Fgura, u nimmaġina anke fl-oħrajn, hemm partijiet li huma kummerċjali. F’dak il-każ dawn kif se jiżżewġu f’dawn l-iskemi? 

IĊ-CHAIRPERSON: Grazzi. Il-Ministru Roderick Galdes. 

ONOR. RODERICK GALDES: Mistoqsija interessanti, Onor. Zammit. Nista’ ngħid li sar studju fuq kull sit.  Aħna ma ġejniex hawnhekk, qbadna u tajnihomlhom imbagħad jagħmlu li jridu. Il-Fondazzjoni nefqet il-flus, qabdet lill-periti apposta, qabdet esperti ekonomiċi li għamlulha rapporti, u raw il-prezzijiet li jistgħu joħroġu fuq is-suq, li qed naspiraw li jkunu 30% inqas mill-prezz fis-suq. Pereżempju, jekk appartament bi tliet kmamar tas-sodda jkun jiswa €250,000, aħna se noħorġuh 30% inqas.  Dejjem qed nitkellmu fuq proprjetà finished, mhux shell form. Il-kuntrattur se jkun marbut bil-prezz li jrid ibigħ, jiġifieri meta dak li jkun jieħu t-tender, se jkun hemm diġà l-prezzijiet maqbula mal-Fondazzjoni, li aħna diġà għandna l-istudji tagħhom, u allura din il-mozzjoni qed torbot anke lill-Fondazzjoni li jridu joħorġuhom bi prezzijiet orħos mis-suq bl-iskop li nilħqu dik il-mira. Imbagħad, minn hemm se mmorru għall-parti l-oħra, jiġifieri l-parti kummerċjali, li tista’ tkun ta’ introjtu għall-Fondazzjoni għax l-iskop tal-Fondazzjoni huwa li tagħmel ftit qligħ, imma mbagħad terġa’ tinvestih f’affarijiet li huma soċjali u affordabbli. 
Il-Gvern u l-Knisja għandhom 50% kull wieħed mill-Fondazzjoni, u sal-lum il-Knisja għadditilna kunvent f’Ħal Kirkop li l-ħsieb dwaru hu li jintuża għal skop soċjali. L-Arċisqof kien tkellem miegħi u qalli li jixtieq li l-Knisja tikkontribwixxi għal dan il-proġett bl-iskop li jkun hemm meno chiese più case, kif kien l-iskop tal-Papa Franġisku, li kien jitkellem fuq id-djar mhux fuq il-bini ta’ knejjes. U allura kien ideali li żewwiġna dan il-proġett bejn l-Istat u l-Knisja, kif diġà hemm diversi kollaborazzjonijiet mas-Santa Sede fuq l-art, li l-iskop tiegħu huwa li jkun xi ħaġa soċjali. Meta ngħidu “affordabbli” tfisser ukoll xi ħaġa lil hinn mis-soċjal, imma għandha wkoll tifsira soċjali, li tgħin lin-nies li jixtiequ li jkollhom id-dar tagħhom sabiex ikollhom id-dar tagħhom. Dan il-proġett se jsir għal dak l-iskop, imma iva, se jkun hemm parti kummerċjali. Aħna qed nikkunsidraw li f’postijiet minnhom jista’ jkun hemm xi parti kummerċjali li tintuża għal proġett li jkun jiġġenera qligħ għall-Fondazzjoni, u li min-naħa tagħha tkun tista’ tintegraha f’xi gymnasium, jew klinika li tista’ titħaddem li jkunu tajba għall-komunità.  Dan isir dejjem bi skop soċjali, mhux bi skop li tiġi spekulata.  Pereżempju, fil-proġett tal-Malita konna daħħalna l-element ta’ public health clinics, u hawnhekk ħallejna lok għall-Fondazzjoni li jkun jista’ jkollha xi introjtu minn kirjiet, li mhux se jkunu ħafna għax, kif diġà għedt, l-idea hija li jkollna aktar appartamenti.

IĊ-CHAIRPERSON:   L-Onor. Carabott.

ONOR. DARREN CARABOTT:  Legalment, il-garanzija li l-fondi kummerċjali jkunu għall-użu ta’ skop soċjali, minn fejn toħroġ? 

ONOR. RODERICK GALDES: L-istatut tal-Fondazzjoni jorbotha li dak li ddaħħal terġa’ tinvestih f’affarijiet…

ONOR. DARREN CARABOTT: Jiġifieri għall-kummerċjali se żżomm it-titolu l-Fondazzjoni? 

ONOR. RODERICK GALDES: Jekk se nagħtuha ċ-ċens fuq xi ħaġa kummerċjali, il-Fondazzjoni trid tħallas il-kirja lill-Housing, u r-rata taċ-ċens marbuta mal-partijiet kummerċjali qiegħda stabbilita hawnhekk. Mal-Fondazzjoni rridu nagħmlu kif nagħmlu mal-Caritas. Pereżempju, il-Caritas għandhom biċċa art li hija tagħhom, u aħna qed ninvestu magħhom fi proġett li se jibbenefikaw minnu persuni li kellhom il-vizzju tad-droga u jkunu għamlu l-kors ta’ riabilitazzjoni. Il-Caritas hija tal-Knisja mhux tal-Gvern, imma nippruvaw inġonġu l-programmi flimkien. Bl-istess mod, kull introjtu li se tagħmel il-Fondazzjoni, trid tinvestih lura fil-housing. 

ONOR. DARREN CARABOTT:  Jien qed nirreferi għall-użu tal-fondi kummerċjali. 

ONOR. RODERICK GALDES: Aħna se nagħtu lill-Fondazzjoni €300,000 fis-sena għall-amministrazzjoni tal-fondi kummerċjali.  Il-flus biex jinbnew dawn il-fondi se joħorġu mill-privat u l-privat jagħmel ix-share tal-profit tiegħu, imbagħad minn dak li jifdal, il-Fondazzjoni se tkun qed tagħti dawn l-appartamenti bi prezz aktar baxx mis-suq. 

ONOR. DARREN CARABOTT:  Fil-ħames paragrafu tar-riżoluzzjoni hemm li x-xogħlijiet tal-iskavar tas-sit diġà bdew. Xtaqt nistaqsi għalfejn dawn saru mill-Awtorità u mhux mill-Fondazzjoni, u anke jekk hemmx idea ta’ kemm jammontaw l-ispejjeż.  Nassumi li se jkun hemm trasferiment, fis-sens... 

ONOR. RODERICK GALDES: L-idea tas-sit tal-Fgura kien telaq bl-iskop li nagħmluh  b’kiri affordabbli. It-tenders telgħu madwar €10 miljun għall-Gvern u diġà nvestejna €1 miljun fl-iskavar. F’dak is-sit partikolari nstabu fdalijiet storiċi ta’ Sir Temi Zammit, u allura l-proġett kellu jinbidel totalment minħabba li daħlet is-Sovrintendenza.  Aħna fid-dover li nieħdu ħsieb il-patrimonju nazzjonali tagħna u għaldaqstant kellna nbidluh radikalment. Ovvjament ma kienx jagħmel sens għall-Awtorità li tibqa’ tibnih hi meta għandna dan il-mudell. L-ewwel nett qegħdin nevitaw l-uġigħ ta’ ras li jġib il-procurement u b’hekk il-proġett jista’ jimxi aktar permezz tal-Fondazzjoni għax is-sistema tagħhom tkun differenti, u t-tieni jagħmel sens li dan huwa mudell tajjeb li bih nimmiraw sezzjoni partikolari ta’ nies li qegħdin jitolbuna nagħmlulhom din in-niċċa partikolari.  Hemmhekk żidna l-units, fil-fatt il-Fondazzjoni se tkun qed tiżviluppa madwar 110 unit. Huwa inutli li l-Gvern ikompli jinvesti f’tenders ta’ proprjetà li mbagħad jista’ jutilizzaha għal skop affordabbli u soċjali. U allura ddeċidejna li dik is-site titkompla mill-Fondazzjoni biex tkun waħda minn dawk il-miri. U ma’ dawn irrid inġib numru ta’ artijiet oħrajn. Dan huwa l-bidu, u allura l-bidu għall-Fondazzjoni biex tkompli tiżviluppa. Kif il-proġetti jibdew mexjin, se jagħti numru ta’ artijiet oħra, bl-idea li nilħqu l-mira ta’ 500 unit li se jkunu qed jinħarġu fis-suq għall-bejgħ fuq il-pjanta kif kien isir matul is-snin, bl-iskop li noħorġuhom għaż-żgħażagħ. (Interruzzjonijiet) Ġew investiti madwar €1 miljun. 

ONOR. DARREN CARABOTT: Qed nifhem li dan huwa l-valur tal-ipoteka. 

ONOR. RODERICK GALDES: Sur President, bil-permess tal-Kumitat nistieden lil Dr Cutajar sabiex jirrispondi.

IĊ-CHAIRPERSON: Jista’ jersaq mal-mejda u jidentifika ruħu. 

DR STEFAN CUTAJAR (Konsulent fil-Fondazzjoni għall-Akkomodazzjoni Affordabbli): Fi klawsola 5.3 tal-abbozz tat-trasferiment taċ-ċens hemm sezzjoni intitolata “Refund on Incurred Costs”. Din il-klawsola tispjega kollox, fosthom li l-ispejjeż kienu jammontaw għal €2.6 miljun u kif dawn se jiġu riżarċiti. Fil-fatt se jkun hemm l-ipoteka. 

ONOR. DARREN CARABOTT: F’paġna 15 aħna għandna klawsola 8.3. 

DR STEFAN CUTAJAR: Refund on Incurred costs. 

ONOR. DARREN CARABOTT: Qiegħed nistaqsi biex inkunu ċerti li għandna l-kopja finali biex ma terġax tiġi quddiemna darb’oħra. 

ONOR. RODERICK GALDES: Xogħlijiet ma fadalx isiru hemm. 

ONOR. DARREN CARABOTT: Le qiegħed nirreferi għall-abbozz tat-trasferiment taċ-ċens. Jidher li Dr Cutajar għandu kopja differenti minn dik li għandna aħna. Jien qed ngħid biex il-Kumitat japprova l-verżjoni finali għax inkella jkollu jerġa’ jitla’ quddiemna u jkollna proċedura sħiħa. 

DR STEFAN CUTAJAR: Għandek raġun, Onor. Carabott. Jien għandi tliet kopji tal-aħħar verżjoni.  Forsi nista’ nagħmel aktar kopji. (Interruzzjonijiet) Jidher li fil-kopja li għandkom intom, minn klawsola 5.1.7 taqbeż għal klawsola 8.2.  Żball tipografiku fin-numri. 

ONOR. DARREN CARABOTT: Imma jista’ jkun hemm xi cross referencing f’xi kundizzjoni li tagħmel indikazzjoni għal subklawsola. 

DR STEFAN CUTAJAR: Naħseb fil-verżjoni li għandi jien, dawk il-problemi huma riżolvi. 

ONOR. DARREN CARABOTT: Ħa nagħti eżempju.  Fi klawsola 11.5 li hemm f’paġna 21 hemm li “Nothing in this clause  8...”. Jista’ jkun li dik hija riferenza ħażina. 

DR STEFAN CUTAJAR: Le, f’paġna 21 hija tajba. 

ONOR. DARREN CARABOTT: Imma jien ġibt eżempju ta’ wieħed fejn hemm klawsola li qed tagħmel cross referencing għal klawsola oħra u jkun hemm numbering ħażin. 

DR STEFAN CUTAJAR: Naqbel. Li nistgħu noffru at this point huwa li nagħtik kopja bin-numbering tajjeb. 

ONOR. DARREN CARABOTT: Pereżempju, f’paġna 15, fi klawsola 8.3.2 hemm cross reference għal klawsola 5.3.1, li fil-verżjoni li għandi jien ma teżistix. 

DR STEFAN CUTAJAR: Mela l-verżjoni li għandi jien hija dik li rridu naraw. 

IĊ-CHAIRPERSON: Jien naħseb li aħjar terġa’ tiġi ċċirkolata l-verżjoni t-tajba u r-riżoluzzjonijiet kollha jerġgħu jitressqu nhar it-Tnejn meta jerġa’ jiltaqa’ l-Kumitat ħalli kull Membru jkollu l-ħin jerġa’ jara l-kontenut. 

ONOR. DARREN CARABOTT: Qed inqabbel iż-żewġ versjonijiet imma għadni wasalt sa paġna 4, imbagħad irridu naraw il-kuntratti l-oħra. 

DR STEFAN CUTAJAR: Le, se nagħmlu deed wieħed għas-sites kollha. (Interruzzjonijiet)

IĊ-CHAIRPERSON: Ministru, x’ħin naslu għar-riżoluzzjoni ta’ wara din se nsibu l-istess diffikultà? 

DR STEFAN CUTAJAR: L-aħħar verżjoni li ċċirkolajt aktar kmieni llum... 

IĊ-CHAIRPERSON: Il-Membri tal-Kumitat irċevew l-informazzjoni numru ta’ ġranet ilu biex ikollhom ċans jaqrawhom. Issa jekk kien hemm tibdil li ma wasalx għand il-Membri tal-Kumitat jiena nitlob li allura nerġgħu niltaqgħu wara li kulħadd ikollu ċ-ċans li jerġa’ jarahom.  Ma naħsibx li dan huwa mod kif niddeċiedu fuq dawn ir-riżoluzzjonijiet. Ikkonfermaw li t-tliet riżoluzzjonijiet l-oħra għandhom l-istess problema, u jekk hemm l-istess problema, inkomplu nhar it-Tnejn. 

ONOR. DARREN CARABOTT: Mr Chairman, kemm niċċara punt. Politikament għamilniha ċara li l-Oppożizzjoni m’għandha l-ebda oppożizzjoni għal dawn ir-riżoluzzjonijiet, imma ma nistgħux nivvutaw fuq dokument li għandu watermark li tgħid “draft – work in progress”.  Jiġifieri jien naqbel maċ-Chairman, anke a fini ta’ ċertezza. 

IĊ-CHAIRPERSON: Ovvjament kulħadd qed jifhem li din hija xi ħaġa amministrattiva li tajjeb li tiġi ċċarata. Il-Membri jerġgħu jirċievu mingħand il-Ministru d-dokumentazzjoni kollha in the coming hours ħalli nhar it-Tnejn fl-4.30 p.m. nerġgħu nibdew niddiskutu dawn ir-riżoluzzjonijiet u nkomplu b’tal-Ministru Clifton Grima. Naqblu? (Onor. Membri: Iva) Jekk m’hemmx affarijiet oħrajn nistgħu naġġornaw hawnhekk. 

ONOR. DARREN CARABOTT: Sur President, nista’ nivverbalizza xi ħaġa dwar ir-riżoluzzjonijiet tal-Ministru Grima? 

IĊ-CHAIRPERSON: Iva, ivverbalizzaha ħalli l-Ministru Grima jkun jista’ jipprepara. 

ONOR. DARREN CARABOTT: Aħna staqsejna jekk hemmx titoli preżenti li qegħdin jokkupaw l-artijiet li se jingħataw. Jiġifieri ma jistax ikollok, pereżempju, lil Ċikku FC li se jakkwista art meta dik l-art hija okkupata b’xi titolu ieħor bħal, pereżempju, kirja. Jiġifieri aħna nixtiequ li jkun hemm kjarifika dwar jekk hemmx xi terminazzjoni ta’ titoli oħrajn u anke d-dokumentazzjoni relattiva li tindika dak, u għalfejn mhijiex fil-premessi. Is-soltu fil-premessi jkun hemm l-ispjega tat-titolu li qed jiġi tterminat, u jekk ikun hemm ċens li qed jagħlaq, jew għadu m’għalaqx, ikun hemm spjega dwaru. Aħna dak li qegħdin nitolbu bħala kjarifika. Jekk ikollna din l-informazzjoni qabel, tant l-aħjar ħalli ma noqogħdux nerġgħu nipposponu minn laqgħa għal oħra. Kulħadd jifhem li aħna nkunu qegħdin nirrappreżentaw gruppi parlamentari, u allura d-deċiżjoni ma tkunx ta’ tnejn min-nies imma nkunu rridu nikkollaboraw mal-bqija tal-gruppi parlamentari rispettivi, jiġifieri aktar ma jkollna d-dokumentazzjoni minn qabel, iktar ikun aħjar. M’iniex qed nirreferi għal numbering imma għas-sustanza. 

IĊ-CHAIRPERSON: Grazzi.  Il-Ministru Grima se jkun infurmat bit-talba tal-Onor. Carabott sabiex ikun ippreparat għal nhar it-Tnejn.  Nirrikkmanda li l-Ministru jġib miegħu lil xi uffiċjali ta’ SportMalta sabiex ikunu jistgħu jwieġbu għad-domandi. 

Fis-5.53 p.m. il-Kumitat aġġorna.
